
Каляднае пасланьня 
Сьвяцейшага архіяпіскапа Ёвана 

Першагіярарха  
Беларускае Аўтакефальнае Праваслаўнае Царквы 

І Слова стала плоцьцю, і ўсялілася ў нас, 
поўнае мілаты і праўды; і мы бачылі 
славу Ягоную, славу, як Адзінароднага ад 
Айца. 

(Ян. 1:14) 

У Віфляеме “былі на полі пастухі, якія трымалі начную варту каля статку свайго.” І 
зьвярнуўся да іх агел: “Ня бойцеся; я ўзьвяшчаю вам вялікую радасьць, якая будзе ўсім 
людзям: бо сёньня нарадзіўся вам у горадзе Давідавым Збаўца, Які ёсьць Хрыстос 
Гасподзь” (Лк. 2:8, 10-11). 

Аб якой радасьці дабравесьціў анёл? Каму яна абвяшчалася? Радасьць, як казаў анёл, 
будзе людзям усяго сусьвету, у тым ліку і нашаму шматпакутнаму беларускаму народу! 
Гэта радасьць вялікая, бо яна ня ёсьць звычайнай радасьцю, якую мы здольны мець у 
сьвецкім зямным жыцьці, – а тая, якая вызваляе ад граху і сьмерці. Бо кожны з нас можа 
стварыць сябе добрыя ўмовы зямнога існаваньня, але няздольны самастойна вызваліцца 
ад граху і сьмерці. Таму слушна адзначаў старажытны філёзаф, што калі Сын Боскі ня 
сыдзе на зямлю – ніхто з людзей не выратуецца ад сьмерці. 

Выратавальнай для ўсіх нас, але сьмяротнай дзеля цемры, зрабілася тая сьвятая ноч, 
калі зьзяньне зоркі Ўсходу указала месца дзе нарадзіўся Збаўца наш Ісус Хрыстос! Ён 
нарадзіўся сярод нас, “Эмануіл, што азначае: з намі Бог” (Мц. 1:23). І ад гэтага сьвятога 
дня, калі адсьвяткавалі мы першыя Каляды, Бог няспынна і яўна перабывае з вернымі 
людзьмі.  

“Хрыстос нараджаецца, славіце!” – сьпяваем мы сёньня ў нашых храмах. І ад таго, як 
мы славім Госпада, залежыць не толькі наш духоўны стан, але і канчатковая мэта кожнага 
хрысьціяніна – выратаваньне душы. Немагчыма выратавацца, калі славіш Бога толькі 
вуснамі, патрэбна славіць Яго ўсім сэрцам – выконваючы галоўны запавет Госпада 
нашага: палюбі блізкага свайго! Бо немагчыма гаварыць аб Богу і не гаварыць аб любові, 
бо Бог ёсьць любоў, выратаваньне магчыма толькі ў любові; служэньне Богу і Яго сьвятой 
Царквы можа быць толькі з любоўю, радасьцю, падзякай, бо дзякуючы іншым людзям, мы 
аддаем славу Богу, бо мы не можам інакш атрымоўваць падарункі Боскія, уключаючы і 
Сьвятыя Дары, як толькі праз пасрэдніцтва іншых людзей. І мы павінны навучыцца 
заўсёды дзякаваць, заўсёды радавацца, заўсёды з любоўю і падзякай зьвяртацца да нашых 
блізкіх, дзякуючы ім за самую дробязь, нават за найменшую увагу да нас, за тое, што 
блізкія ёсьць на гэтым сьвеце, бо няўдзячнасьць ёсьць адзін з самых страшных грахоў, 
якім хварэе сучаснае чалавецтва. 

Узгадаем, Сын Боскі, зьяўляючыся Уладаром сусьвету, нарадзіўся не ў царскім 
палаце, не ва ўпрыгожаным золатам і серабром пакоі, а ў яслях на саломе і побач з 
быдлам. Творца сусьвету дабраваліў ня толькі зьявіцца на сьвет Немаўлём, а і ў бедных 
яслях, у атачэньні простых людзей. Той, Хто зьяўляецца зьзяньнем славы Боскай, Яго 
вобразам зьмірыў Сябе. І таму нараджэньня Выратавальніка не пакідае абыякавым сэрца 
чалавечае. 

Гасподзь з першай хвіліны Свайго зьяўленьня на зямлі вучыць нас пакоры. Пакора 
заўсёды перамагае гонар. Хто не навучыцца супакорываць сябе, той не пераможа грэх 
гонару. А менавіта гонар не дазваляе пабачыць чалавеку свае грахі... Не бачыўшы грахоў 
– ня здольны адчуць патрэбу і радасьць пакаяньня. А ня здольны пакаяцца – няздольны 
выратавацца ад граху і яго жахлівага выніку – сьмерці. 

Пераважная большасьць нашых праблемаў у гэтым сьвеце выклікана менавіта нашым 
гонарам, нежаданьнем пакаяцца, прабачыць сваім крыўднікам.  

Узгадаем, што калі, пераламаўшы сваю ганарыстасьць, падыдзеш і папытаеш 
прабачэньні  ў брата, якога першапачаткова лічыш няправым, а ён адказвае табе 
братэрскімі абдымкамі, якая радасьць перапаўняе душу! Бо ты просіш прабачэньні не 
таму, што ён раптам стаў мець рацыю, ты просіш прабачэньні дзеля любові, запаведзі 
Госпада, дзеля Самога Госпада, і Дух Сьвяты ахінае Боскай дабрынёй вас абодвух, 
выклікаючы ў тваім нядаўнім саперніку любоў да цябе і каяньне ў сваёй няўступлівасьці. 
Пэўна, у усіх нас так было хоць б раз у жыцьці. І здаралася гэта ў моманты, калі мы 
думалі не аб сабе і сваіх крыўдах, а аб Госпаду і Яго першай запаведзі аб Любові, калі 
успаміналі аб тым, што бесьперастанку ходзім прад вачамі Гаспода.  

Плодам такога уменьня прабачаць, радавацца, дзякаваць за усё і любіць зьяўляецца 
адзінства усіх у Хрысьце. Вось яна, найвысокая наша мэта. Бо для гэтага нас стварыў 
Госпад. Будзем часьцей успамінаць словы з сьвятой  малітвы Хрыста, якую Ён вымавіў, 
зьвяртаючыся да Айца, перад тым, як ісьці ў Гэфсіманію і на Галгофу: “Я ўжо ня ў сьвеце, 
а яны ў сьвеце, а Я да Цябе іду. Войча Сьвяты! аслані іх у імя Тваё, тых, каго Ты Мне даў, 
каб яны былі адзіныя як і Мы.” (Ян. 17:11) 

На вялікі жаль, сёньня сапраўднае Беларускае праваслаўе перажывае цяжкія часы. У 
Беларусі, на сваёй Богам дадзенай Радзіме, богазмагарным рэжымам ды маскоўскімі 
духоўнымі заваёўнікамі мы загнаны ў падпольля. Але і сярод аднадумцаў, вернікаў нашае 
сьвятой Беларускае Аўтакефальнае Праваслаўнае Царквы, пануе падзяляючы гонар і 
варожасьць. 

Давайце сёньня, у сьвята Божага Нараджэньня, узгадаем словы Хрыста: “Хай будзе 
ўсё адзінае” (Ян. 17:21). Гэтыя словы Госпада, па сутнасьці, зьяўляюцца запаведзьдзю 
седнасьці. Жаданае намі адзінства і узаемная любоў паміж усімі былі першапачаткова 
дадзены людзям пры іх стварэньні. У такім дабрашчасным стане знаходзіліся ў Раю 
першыя людзі, Адам і Ева, пакуль не парушылі запаведзь, не выявілі недаверу да Госпада 
і не страцілі яднаньне з Ім і, як сьледзтва гэтага падзеньня, яднаньні адзін з адным. Бяда 
нашага зямнога існаваньня, разьяднанасьць і варожасьць, гэтак цяжка перанасімыя намі, – 

вынік страты намі адзінства ў Хрысьце. Сказаць інакш – вынік страты намі еднасьці, бо 
еднасьць у ідэале пазначае менавіта дабрашчаснае адзінства усіх у Ісьціне і любові Божай, 
сьвет паміж усімі, зграбнасьць і прыгажосьць усяго чалавечага грамадзтва, усяго 
чалавецтва, створанага Богам. Еднасьць у ідэале пазначае няспынную радасьць аб Богу і 
блізкім і няспыннае пачуцьцё падзякі да Творцы і да сваіх братоў і сёстраў.  

Ва уменьні прабачаць і абвінавачваць найперш сябе – зарука таго, што мы зможам 
здабыць душэўны мір і еднасьць, бо не умеючы адчуць сябе вінаватым, адчуць сваю 
няправасьць, ад усяго сэрца забыць нанесеныя абразы, прабачыць ад усёй душы – не можа  
быць шчасьлівы, бо ён не можа любіць.Ці не ў гэтым складаецца страшная пакута пекла – 
у немагчымасьці любіць?  

Будзем заўсёды памятаваць, што Хрыстос прынёс на зямлю мір з Богам. А 
атрымаўшыя мір мусяць жыць ў аднадумнасьці праваслаўнае веры і любові, як дзеці 
Адзінага Бога, як браты і сёстры ў Хрысьце. Гэта асабліва важна памятаваць усім нам, 
дзецям Сьвятой Зямлі Беларускай, сёньня, калі бязьлітасны вораг намагаюцца ня толькі 
падзяліць ды зьняволіць Беларусь і нашу Праваслаўную Царкву, а і наогул зьнішчыць нас. 
Будзем заўсёды памятаваць, што праваслаўны хрысьціянін не той, хто толькі называе сябе 
імям Хрыстовым, а той хто справамі пераймае Хрысту.  

Будзем памятаць, што воля Боская, у канчатковым выніку, зводзіцца да запаведзі аб 
любові і да аднаўленьня адзінства усіх у Хрысьце, інакш гаворачы – да аднаўленьня 
еднасьці. На гэта нарадзіўся цяпер Боганемаўля Хрыстос, і мы шчыра рыхтуемся сустрэць 
Яго з ўсхваленьнем і гатоўнасьцю прабачаць, любіць і быць адзінымі ў Хрысьце Ісусе. 

У гэты сьвяточны дзень шчыра вітаю Вас, нязломных дзяцей Беларускае 
Аўтакефальнае Праваслаўнае Царквы, і ўсіх праваслаўных хрысьціянаў Беларусі і 
суродзічаў нашых ва ўсім сьвеце з Нараджэньнем Хрыстовым і Новым годам. 

Дзеці зямлі Беларускай, малітвай, змаганьням і годнае працай выратуем нашу сьвятую 
Беларусь. Будзем няспынна ўзносіць нашы шчырыя малітвы да Госпада, каб духоўна 
адрадзіўся кожны беларус, за нашу выпакутаную Беларускую Аўтакефальную 
Праваслаўную Царкву. Хай наступаючы Новы Год будзе для ўсіх нас годам міласьці і 
дабраслаўленьня Боскага. Хай мір, аб якім дабравесьцілі анёлы ў Віфляеме, запануе ў 
Беларусі ды ўсім сусьвеце, прыносячы радасьць і шчасьця. 

Бог міру і любові перабывае з усімі намі. 
Хрыстос нарадзіўся, услаўляем Яго! 

 

 
Ёван, 
Боскай міласьцю архіяпіскап і Першагіярарх БАПЦ. 
 
 
 


